Foru-lege proposamena, Nafarroako Toki Ogasunei buruzko martxoaren 10eko 2/1995 Foru Legea aldatzen duena
ZIOEN AZALPENA
Nafarroako Toki Ogasunei buruzko martxoaren 10eko 2/1995 Foru Legeak aldaketa ugari izan du urteetan zehar, unean uneko errealitatera eta toki-entitateen beharretara moldatzeko xedez.
Testuinguru horretan, toki-entitateek hainbat neurri hartu izan dituzte, pertsona eta gizatalderik behartsuenentzako hobarien bitartezkoak, besteak beste. Toki-entitateei beharrezkoa zaie ahalmen hori edukitzea, sortzen diren egoeretara egokitzeko, zeinek familien ahalmen ekonomikoa ukitzen baitute.
Nafarroako Toki Ogasunei buruzko martxoaren 10eko 2/1995 Foru Legearen 138. artikuluak ezartzen duenez, herritarrek ordaintzen duten lurralde-kontribuzioaren zerga-oinarritzat hartzen da ondasun higiezinen katastro-balioa.
Nafarroako Toki Ogasunen martxoaren 10eko 2/1995 Foru Legearen 139. artikuluak ezartzen ditu lurralde-kontribuzioaren zergaren kuota eta zerga-oinarriari aplikaturiko karga-tasa, berriro itzulirik jatorrizko kopuruetara; hots, ehuneko 0,1etik 0,5era bitarteko tartera.
Bestalde, aipatu foru legearen 140. artikuluak ezartzen ditu toki-entitateek lurralde-kontribuzioaren gainean ezar ditzaketen hobariak. Hobari horiek aldatuak eta hobetuak izateko modukoak dira.
Horrela, hiri-lurren balio-gehikuntzaren (gainbalioen) gaineko zergari dagokionez, Nafarroako Foru Komunitate osorako ehuneko 8ko karga bakar bat ezartzen da.
Gainera, Nafarroako Toki Ogasunei buruzko martxoaren 10eko 2/1995 Foru Legearen II. Tituluaren VIII. Kapitulua, etxebizitza hutsen gaineko zergari buruzkoa, kentzen da. Horren ordez, etxebizitzak alokairurako eskaintzen dituzten jabeentzat lurralde-kontribuziorako hobariak ezartzen dira.  Nafarroako Toki Ogasunei buruzko 2/1995 Foru Legearen II. Tituluaren VIII. Kapituluaren indargabetzea honako ondorioztapen honetan oinarritzen da: hamabi urteko indarraldia igaro ondoren, kapitulu horrek biltzen dituen politikak eraginkortasunik gabeak gertatu dira zeuzkaten helburuen ikuspegitik; batez ere, alokairuko etxebizitzen eskaintzan gorakada nabarmen bat lortzearenetik. Horregatik guztiagatik, beharrezkotzat jotzen da etxebizitza-errentamenduarentzat pizgarri diren politikei berriz heltzea, eta hori ere xede hartzen du foru-lege proposamen honen aldaketetako batek.
Hori horrela, Nafarroako Toki Ogasunei buruzko martxoaren 10eko 2/1995 Foru Legea honela aldatzea proposatzen da:
Artikulu bakarra: Nafarroako Toki Ogasunei buruzko martxoaren 10eko 2/1995 Foru Legea aldatzea.
Bat. - Nafarroako Toki Ogasunei buruzko martxoaren 10eko 2/1995 Foru Legeko 139. artikuluaren 2. apartatua aldatzen da. Testu hau izanen du:
"2. Karga-tasa % 0,10etik 0,50era bitartekoa izanen da." 
Bi. - Nafarroako Toki Ogasunei buruzko martxoaren 10eko 2/1995 Foru Legeko 140. artikuluaren 4. apartatua aldatzen da. Testu hau izanen du:
"4. Zilegi izanen da ordenantza fiskalen bidez hobari bat arautzea, zerga-kuotaren ehuneko 25etik ehuneko 90era bitartekoa.
Hobari hori jasotzeko, subjektu pasiboaren errentek, salbuetsiak alde batera utzita, ezin izanen dute gainditu lanbide arteko gutxieneko soldata halako lau; eta toki-entitate bakoitzak errentaren araberako tarte desberdinak aurreikusi ahal izanen ditu, artikulu honetan ezarritakoaren mugapean.
Hobariaren gainerako alderdiak, formazkoak nahiz mamizkoak, zerga-ordenantzaz arautuko dira.”
Hiru. - Nafarroako Toki Ogasunei buruzko martxoaren 10eko 2/1995 Foru Legearen 140. artikuluari 6. apartatua gehitzen zaio. Honako testu hau izanen du: 
"6. Zergaren kuotaren ehuneko 25eko hobaria izanen dute errentamendu-araubidean dauden etxebizitzek. Egoera hori frogatzeko modua eta hobari horren gainerako zertzeladak, formazkoak nahiz mamizkoak, kasuan kasuko zerga-ordenantzan zehaztuko dira."
Lau. - Nafarroako Toki Ogasunei buruzko martxoaren 10eko 2/1995 Foru Legearen 176. artikulua aldatzen da. Testu hau izanen du: "Zerga honen kuota kalkulatuko da zerga-oinarriari % 8ko karga-tasa aplikatuz."
Bost. - Kendu egiten da Nafarroako Toki Ogasunei buruzko martxoaren 10eko 2/1995 Foru Legearen II. Tituluaren VIII. Kapitulua, "Etxebizitza hutsen gaineko zerga".
Xedapen indargabetzaile bakarra. Arau-indargabetzeak
Indargabetu egiten dira foru lege honetan xedatutakoarekin kontraesanean dauden maila bereko edo baxuagoko xedapen guztiak.
Azken xedapen bakarra. Indarra hartzea
Foru lege honek 2026ko urtarrilaren 1ean hartuko du indarra.

